ქართული პრესის მონიტორინგი

01.06.2018

სარჩევი:
- 3 -რეზონანსი


- 3 -აქციაზე მისული პრემიერი: ჩემთვის ჩალის ფასია თანამდებობა და კაბინეტი! (რეზონანსი)


- 3 -პრემიერს ბოთლები დაუშინეს, "ოცნება" ყველაზე სერიოზული კრიზისის წინაშეა (რეზონანსი)


- 6 -ძაბირაძე: ამ პროცესის შეჩერება და მოტრიალება ჯერ კიდევ შეიძლება (რეზონანსი)


- 8 -ეს იყო მოსამართლის მიერ პროკურატურისთვის გამოტანილ განაჩენზე შოთაძის მსხვერპლთშეწირვა - ლევან ალაფიშვილი (რეზონანსი)


- 9 -ბესელია-კობახიძის დაპირისპირება ხორავას ქუჩის საქმეზე - როგორ და რატომ დათანხმდა საპარლამენტო უმრავლესობა საპარლამენტო კომისიის შექმნას (რეზონანსი)


- 10 -ნატო-რუსეთის საბჭოს სხდომა - იყო თუ არა საუბარი საქართველოს ნატო-ში 2021 წლისათვის გაწევრიანებაზე (რეზონანსი)


- 12 -ასადი, შესაძლოა, პუტინთან ერთად ცხინვალში ჩავიდეს (რეზონანსი)


- 13 -აფხაზებმა ენგურზე მიმოსვლის წესი გაამარტივეს (რეზონანსი)


- 14 -თბილისში ათეულობით ადგილია, რომელიც ნებისმიერ წუთს შეიძლება ჩამოიშალოს (რეზონანსი)


- 15 -კრედიტორები 5-მაგი ჯარიმებით ხალხს სულს ხდიან - ფინანსთა მინისტრის ახალ ინიციატივას ყველა იმედიანად უყურებს (რეზონანსი)


- 16 -იმპორტირებული დენი ძვირდება, სისტემა და ხალხი ჩიხში ექცევა - "გენერაციის შემცირება ნიშნავს, რომ სიღარიბისკენ კიდევ ერთ ნაბიჯს გადავდგამთ" (რეზონანსი)


- 17 -მძღოლები მანქანებს სახლში ტოვებენ და ფეხით დადიან - საწვავის გაძვირებამ, პირველ რიგში, გადაადგილების არეალი შეზღუდა (რეზონანსი)


- 17 -ახალი თაობა


- 17 -კახა კუკავა: უნდა გადადგეს მინიმუმ იუსტიციის მინისტრი (ახალი თაობა)


- 18 -მთავარი პროკურორი გადადგა - ვინ შეცვლის ირაკლი შოთაძეს - კახა კახიშვილი თუ ვანო ზარდიაშვილი? (ახალი თაობა)


- 21 -ნიკოლ პაშინიანის სამცხე-ჯავახეთში ჩასვლის შემდეგ ამ რეგიონს საქართველოზე ზეწოლისთვის ვეღარ გამოიყენებენ (ახალი თაობა)


- 22 -მაკა ჩიჩუა ზაზა სარალიძეს გვერდით დაუდგა - ხალხმრავალი აქცია პროკურატურასთან (ახალი თაობა)




რეზონანსი 
აქციაზე მისული პრემიერი: ჩემთვის ჩალის ფასია თანამდებობა და კაბინეტი! (რეზონანსი) 
ავტ.: რეზონანსი

„რეზონანსი“ წერს, რომ აქციაზე მისულ საქართველოს პრემიერს სიტყვით გამოსვლის საშუალება არ მისცეს. და ისმოდა შეძახილები "წადი, წადი...თუმცა, პრემიერმა მაინც მოახერხა განცხადების გაკეთება.

"პირველ რიგში მინდა განვაცხადა, რომ ჩემთვის, როგორც ერთი რიგითი მოქლაქისთვის ჩალის ფასია თანამდებობა და კაბინეტი. ჩემთვის ძალიან მნიშვნელოვანი ამ პროცესმა სამართლებრივი განვიტარება ჰპოვოს" - განაცხადა პრემიერმა.

გამოცემის ცნობით, ამის შემდეგ პრემიერმა ტერიტორია დატოვა და პარლამენტის ეზოში გადაინაცვლა.

პრემიერს ბოთლები დაუშინეს, "ოცნება" ყველაზე სერიოზული კრიზისის წინაშეა (რეზონანსი) 
ავტ.: ეკატერინე ბასილაია

"ნუ მომკლავ", "სისტემა მფარველობს დამნაშავეებს", "უსამართლო სისტემა უნდა დაინგრეს", "გამოდით..." - დიდი საპროტესტო აქცია და სახალხო მღელვარება მოჰყვა გუშინ სასამართლოს მიერ გამოტანილი განაჩენით იმის დადასტურებას, რომ პროკურატურამ ხორავას ქუჩაზე მომხდარი მკვლელობის საქმის არასწორად გამოიძია და რომ 16 წლის დავით სარალიძის მკვლელი ჯერ კიდევ დაუდგენელია.

სტატიის თანახმად, მთავარი პროკურორი ირაკლი შოთაძე გადადგა, თუმცა სწორედ შოთაძის წასვლის შემდეგ არა თუ შესუსტდა საპროტესტო ტალღა, არამედ პირიქით - ყველაფერი ამის შემდეგ დაიწყო. მთავარი პროკურატურიდან რუსთაველის გამზირზე გადანაცვლებულ საპროტესტო აქციას უფრო და უფრო მეტი ხალხი შეურთდა და უფრო და უფრო რადიკალური მოთხოვნებიც გაისმა.

გამოცემის ცნობით, რუსთაველზე პარლამენტის წინ შეკრებილებთან მივიდა პრემიერ-მინისტრი, რომელსაც მიმართვის საშუალება არ მისცეს. მას ბოთლები დაუშინეს და დაუწყეს ყვირილი "წადით! წადით!".

გიორგი კვირიკაშვილმა მხოლოდ იმის თქმა მოასწრო, რომ მისთვის ჩირის ფასია სკამი და კაბინეტი და ძალიან მნიშვნელოვანია ამ პროცესმა სამართლებრივი განვითარება ჰპოვოს, ამიტომ დილიდან საქმის გამოძიება დაბრუნდება შს სამინისტროში. განცხადების შემდეგ პრემიერი ტერიტორიიდან დაცვამ გაიყვანა. 

შუაღამისას მთავრობის ადმინისტრაციაში დაინიშნა საგანგებო ბრიფინგიც. სადაც პრემიერმა ის განხცადება გააკეთა, რისი თქმის საშუალებაც პარლამენტის წინ შეკრებილმა მომიტინგეებმა არ მისცეს.

გიორგი კვირიკაშვილმა 3 საკითხზე გააკეთა აქცენტი: ხორავას ქუჩის მკვლელობის საქმის გამოძიება დაუბრუნდება შსს-ს და მის მსვლელობას შს მინისტრი გიორგი გახარია პირადად გააკონტროლებს; პარასკევს, უმოკლეს ვადაში მოხდება პარლამენტის დროებითი საგამოძიებო კომისიის დაკომპლექტება და მასში საპარლამენტო უმცირესობის წარმომადგენლები ადგილების უმრავლესობას მიიღებენ; ახალი მთავარი პროკურორის შერჩევა მოხდება საზოგადოების მაქსიმალური ჩართულობით.

დასასრულს პრემიერმა განაცხადა, რომ თანამდებობის დატოვებას არ აპირებს, რაც გუშინდელი აქციის ერთ-ერთი მოთხოვნა იყო. კვირიკაშვილის თქმით, იგი გადადგება მხოლოდ იმ შემთხვევაში, თუკი დარწმუნდება, რომ მისი ეს ნაბიჯი ქვეყანაში მდგომარეობას უკეთესობისაკენ შეცვლის, ასეთი მდგომარეობა კი ამჟამად არ არის.

სტატიაში ნათქვამია, რომ გუშინდელი აქციის თავდაპირველი მოთხოვნა დამნაშავეების დასჯა იყო, თუმცა, მოგვიანებით ის შეიცვალა და მთავრობის გადადგომის მოწოდებაში გადაიზარდა. 

მასალაში დეტალურად არის მოთხრობილი, როგორც სასამართლოში, ასევე საპროტესტო აქციების დროს მიმდინარე პროცესები. მოყვანილია ირაკლი შოთაძის გადადგომისა და ბიძინა ივანიშვილის განცხადებები. „ქართული ოცნების“ თავმჯდომარემ მთავარი პროკურორის გადადგომას ახალი სტანდარტი და "უკიდურესად ღირსეული, უმაღლესი პოლიტიკური და მორალური პასუხისმგებლობით გამსჭვალული ნაბიჯი" უწოდა. ასევე გამოთქვა რწმენა, რომ მართლმსაჯულება აღსრულდება. შოთაძის გადაწყვეტილება "ღირსეულ ნაბიჯად" შეაფასეს "ოცნების" სხვა ლიდერებმაც. ამასთან ხელისუფლებიდან ითქვა, რომ ტრაგედიას "ნაციონალური მოძრაობა" პოლიტიკური სპეკულაციისთვის იყენებს და რადიკალიზაციას ცდილობს.

ირაკლი კობახიძემ განაცხადა, რომ ტრაგედიით პოლიტიკური სპეკულირება არის ნამდვილად მიუღებელი, არავის მისცემენ საშუალებას, რომ არათუ რაიმე გადატრიალებაზე ისაუბრონ, არამედ რაიმე ქულები დაიწერონ ამ ტრაგედიაზე და "ეს ბინძური ადამიანები ქულებს ვერ დაიწერენ ვერავითარ ტრაგედიაზე".

„რეზონანსი“ ანალიტიკოსების შეფასებებსაც ავრცელებს. პოლიტოლოგი სოსო ცისკარიშვილს თქმით, "მოულოდნელი აღმოჩნდა სასამართლოს გადაწყვეტილება, რომ თურმე მკვლელი არ არსებობს" და ამის შემდეგ პროცესების აკადემიური ნაბიჯებით განვითარებაზე საუბარი შეუძლებელი იყო. 

მისი თქმით, როგორც ჩანს, პროტესტის გამო ბიძინა ივანიშვილმა მიიღო გადაწყვეტილება, ერთის მხრივ პარლამენტში შექმნილიყო საგამოძიებო ჯგუფი და ასევე გადამდგარიყო მთავარი პროკურორი და ამით "ერთი ბარტყი გადაეგდო" საპროტესტოდ გამოსული ადამიანებისთვის. თუმცა თვლის, რომ მიუხედავად ამისა, საფრთხის ნიშნები არის. – „ძალიან ემოციური იყო მთელი დღე და ასეთი დიდი მხარდაჭერა შეიძლება უახლოეს წარსულშიც ვერც მოვიძიოთ, როდესაც პოლიტიკურ მდგენელი მესამე-მეოთხე პლანზე იყო და არ მიჰყავდა პროცესი. თუ ასე გაგრძელდა და რაც შეიძლება მალე არ მოხდა დალაგება და ემოციიდან მკაცრ სივრცეში ჩამოყალიბება, საფრთხის ნიშნები არის", - ამბობს ცისკარიშვილი.

ძაბირაძე: ამ პროცესის შეჩერება და მოტრიალება ჯერ კიდევ შეიძლება (რეზონანსი) 

ავტ.: ეკატერინე ბასილაია

ინტერვიუ ვახტანგ ძაბირაძესთან 

ვახტანგ ძაბირაძე აცხადებს, რომ სრულიად მოსალოდნელი იყო ის პროტესტი, რაც ხელისუფლებამ მიიღო, რადგან ასეთი ტიპის საქმეებზე საზოგადოება წინა ხელისუფლების მკაცრი რეჟიმის დროსაც კი არ გაჩუმებულა. რესპონდენტის განცხადებით, სწორი ნაბიჯი იყო მთავარი პროკურორისა და ამ საქმის უშუალო პროკურორების გადაყენება, მაგრამ ამავდროულად უნდა დადგინდეს რა მოხდა პროკურატურაში და ვინ და რატომ ჩამოაყალიბა ის პროცესი, რაც მივიღეთ. 

„ჩემთვის, ზოგადად, სულ ერთია, სუბელიანი იქნება თუ სხვა, ხელის დაფარება არ შეიძლება. ფაქტია, რომ პროკურატურაში რაღაც ისეთი მოხდა, რაც არ უნდა მომხდარიყო. იქ მერაბიშვილის გაყვანის კადრები აქვს ვიღაცას და ამიტომ ვერ აკავებენ მას, თუ კიდევ სხვა რამე კომპრომატები აქვს, ეს მე არ ვიცი. ამიტომ ვამბობ, რომ ძიება პროკურორების წინააღმდეგ უნდა დაიწყოს - რა მოხდა, რატომ არ გამოიძიეს საქმე სწორად. ყველამ უნდა იცოდეს - ვინც ხელს აფარებს და ვინც ამ ხელის დაფარებას ითხოვს - გირგვლიანის მკვლელები დღეს სად არიან. არანაკლები თანამდებობა ეკავა ერთსაც და მეორესაც, მაგრამ ციხეში არიან ისინი, ვინც ხელს აფარებდნენ გირგვლიანის მკვლელებს და იმ უბედურებას, რაც ხდებოდა "ნაციონალების" დროს“,  - აცხადებს ძაბირაძე და დასძენს, რომ თუკი „ქართული ოცნება“ და ბიძინა ივანიშვილი დროზე მიხვდებიან რა პროცესები შეიძლება განვითარდეს, ვითარების გამოსწორება შესაძლებელია, წინააღმდეგ შემთხვევაში კი ის სცენარი განმეორდება, რაც საზოგადოებამ უკვე რამდენჯერმე ნახა. 

„პროტესტი გაძლიერდება, თუ ხელისუფლებისთვის, შესაძლოა, ძალიან მტკივნეული, მაგრამ რადიკალური ნაბიჯები არ გადაიდგა. კონკრეტულად ეს შემთხვევა, რა თქმა უნდა, ომს არ გამოიწვევს, მაგრამ ეს იქნება ის ლოდი, რომელსაც ხელისუფლება ვერ მოიშორებს და როგორც კი ძალაუფლებას დაკარგავს, ეს ლოდი წამოვა წინა პლანზე.

ეს ლოდი ახლავე უნდა მოიშოროს. ოპოზიციაზე გადაბრალება აღარ მუშაობს. მართალია, "ნაციონალებისადმი" დამოკიდებულება არ შეცვლილა, მაგრამ პროტესტი სხვა რანგში, სხვა სიბრტყეში გადავიდა. ამას თუ ვერ მიხვდებიან, ერთ მშვენიერ დღეს ნახავენ, რომ "ნაციონალური მოძრაობა" კი არა, მთელი ქვეყანა მათ ოპოზიციაში აღმოჩნდება“, - აღნიშნავს ძაბირაძე. 
ვახტანგ ძაბირაძე აქვე ხაზს უსვამს, რომ როდესაც ხელისუფლებას არგუმენტი არ გააჩნია, ყველაფერს ოპოზიციას აბრალებს და სწორედ ასეთი შინაარსის იყო ირაკლი კობახიძის განცხადება, სადაც მან პოლიტიკურ სპეკულაციებზე ისაუბრა. 

ეს იყო მოსამართლის მიერ პროკურატურისთვის გამოტანილ განაჩენზე შოთაძის მსხვერპლთშეწირვა - ლევან ალაფიშვილი (რეზონანსი) 

ავტ.: რუსა მაჩაიძე

ინტერვიუ ლევან ალაფიშვილთან 

იურისტი ლევან ალაფიშვილი ხორავას ქუჩის საქმესთან დაკავშირებით ამბობს, რომ "სასამართლოში გაფუჭებული საქმეა წარმართული" და ანალოგს 20 წლის წინანდელ პერიოდთან ავლებს, როდესაც მიზანმიმართულად ხდებოდა მტკიცებულებების გაყალბება.

ლევან ალაფიშვილი ირაკლი შოთაძის გადადგომაზეც საუბრობს და ამ ნაბიჯს სახელისუფლებო გუნდის მხრიდან პოლიტიკურ მსხვერპლშეწირვას უწოდებს. მისი თქმით, ხელისუფლება არ აპირებს პოლიტიკური ნების გამოჩენას და სისტემის გაჯანსაღებას.  – „გარკვეულწილად შესაძლოა, ამას მსხვერპლთშეწირვაც კი ვუწოდოთ მმართველი პოლიტიკური ძალის მხრიდან. მით უმეტეს, რომ რეალურად საგამოძიებო კომისია გრძელვადიან პერსპექტივაში ამ გადადგომასთან შეიძლება სულაც არ იყოს დაკავშირებული და ამან შესაძლოა, გამოკვეთოს სწორედ ის სისტემური პრობლემები, რომელთა გადაწყვეტის პოლიტიკური ნება, როგორც ჩანს, მმართველ პოლიტიკურ ძალას არა აქვს, რადგან ასე რომ იყოს, რაიმე განცხადებას მაინც ვიხილავდით.

ამიტომ ეს უფრო იყო მოსამართლე ეკა არეშიძის მიერ პროკურატურისთვის გამოტანილ განაჩენზე შოთაძის მსხვერპლთშეწირვა. თუმცა პრობლემა მხოლოდ შოთაძეში არ არის, პრობლემა სისტემურია და ამას სჭირდება გამოსწორება“, - აცხადებს ალაფიშვილი და დასძენს, რომ საქმეზე გამოძიება რამდენიმე მიმართულებით უნდა წარიმართოს, მათ შორის დადგინდეს, რა როლს თამაშობდნენ პროკურორები და როგორ ხორციელდებოდა საპროკურორო ზედამხედველობა. 

რესპონდენტი ხაზს უსვამს, რომ ხელისუფლებას ობიექტური გამოძიების გარდა სხვა გამოსავალი არ გააჩნია, რადგან ქვეყანაში გამოჩნდა თაობა, რომელსაც სამშობლოსა და სახელმწიფოს მიმართ წინამორბედებისგან განსხვავებული მოთხოვნები და შეხედულებები აქვს. 

ბესელია-კობახიძის დაპირისპირება ხორავას ქუჩის საქმეზე - როგორ და რატომ დათანხმდა საპარლამენტო უმრავლესობა საპარლამენტო კომისიის შექმნას (რეზონანსი) 

ავტ.: რუსა მაჩაიძე

პარლამენტში ხორავას ქუჩაზე მომხდარ მკვლელობასთან დაკავშირებით დროებითი საგამოძიებო კომისია შეიქმნება. გადაწყვეტილება ოპოზიციის დაჟინებული მოთხოვნის, საზოგადოების პროტესტის, უმრავლესობის შიგნით აზრთა სხვადასხვაობისა და ლამის დაპირისპირების ფონზე მიიღეს. ჟურნალისტი ხაზს უსვამს, რომ საგამოძიებო კომისიის შექმნა არაერთ გახმაურებულ საქმეზე იქნა მოთხოვნილი, თუმცა, საპარლამენტო უმრავლესობა ინიციატივას არ ეთანხმებოდა. 
სტატიაში ნათქვამია, რომ ბიუროს სხდომაზე „ევროპული საქართველო“ კომისიის შექმნის საკითხს აყენებდა და უმრავლესობის წევრების, მათ შორის პარლამენტის თავმჯდომარის განცხადებებიდანაც ჩანდა, რომ ისინი კომისიის შექმნას არ ეწინააღმდეგებოდნენ. თუმცა, ეკა ბესელიამ კონსულტაციების დახურული ფორმატით გამართვა მოითხოვა. ჟურნალისტი წერს, რომ რთული სათქმელია რა მოხდა დახურულ სხდომაზე, მაგრამ, ფაქტია, რომ პარლამენტის თავმჯდომარემ კომისიის შექმნის გადაწყვეტილება გააჟღერა, რასაც მოგვიანებით ეკა ბესელიაც დაეთანხმა. მან ხაზი გაუსვა, რომ გამოძიების მსვლელობისას კომისიის შექმნას არ ემხრობოდა, თუმცა, აღნიშნა: "ჩვენ ვერ ვიდგებით მეორე მხარეს, როდესაც ტკივილით დატვირთული ადამიანი გვეუბნება, ხელი გამომიწოდეთო".
ნატო-რუსეთის საბჭოს სხდომა - იყო თუ არა საუბარი საქართველოს ნატო-ში 2021 წლისათვის გაწევრიანებაზე (რეზონანსი) 
ავტ.: თამარ შუკვანი

ნატო-ს მორიგ სამიტამდე თვენახევრით ადრე, გუშინ ბრიუსელში ნატო-რუსეთის საბჭოს სხდომა გაიმართა. რუსული მედია საკუთარ წყაროებზე დაყრდნობით წერდა, რომ საუბრის ერთ-ერთი თემა საქართველოს პრემიერ-მინისტრ გიორგი კვირიკაშვილის განცხადება იქნებოდა 2021 წლისათვის საქართველოს ნატოში შესაძლო გაწევრიანების შესახებ.

თავად ჩრდილოატლანტიკური ალიანსის პრესსამსახურის ცნობით, შეხვედრაზე მხარეებმა სხვადასხვა სამხედრო აქტივობის საკითხი და უკრაინაში შექმნილი სიტუაცია განიხილეს. უფრო კონკრეტულად კი, ისაუბრეს წელს ნორვეგიაში დაგეგმილ ნატო-ს მასშტაბურ სწავლებაზე, რომელშიც 40 ათასამდე სამხედრო მიიღებს მონაწილეობას და, ასევე, წელს დაგეგმილ რუსულ სწავლებაზე "ვოსტოკ-2018".

სხდომა ელჩების დონეზე ჩატარდა. ქართველი ექსპერტების ვარაუდით, საეჭვოა, რომ ამ შეხვედრაზე საქართველოსთან დაკავშირებით რაიმე განსაკუთრებული თქმულიყო.

პოლიტოლოგ თორნიკე შარაშენიძის თქმით, ტექნიკური თვალსაზრისით საქართველოს თანამშრომლობა ნატო-სთან ამოიწურა, პარტნიორობის გასაგრძელებლად კი ახალი ინიციატივაა საჭირო. – „თუ იქნება რაიმე ახალი ინიციატივა, როგორც, მაგალითად, ნატო-ს წვრთნისა და ვერიფიკაციის ცენტრი, ეს კარგია. თუ იქნება მსგავსი რაღაცები, ყველაზე ოპტიმისტური იქნება ასეთი პროექტის განხორციელება მომავალში, თორემ ახალი სამოქმედო წლიური პროგრამების შემოთავაზება არ არის ის, რაც ჩვენ გვინდა," - განაცხადა თორნიკე შარაშენიძემ.

პოლიტოლოგმა კორნელი კაკაჩიამ კი განაცხადა, რომ ნატო-რუსეთის ურთიერთობა ბოლო პერიოდში პრობლემურია, რაც უკრაინის ამბებს უკავშირდება. ჩვენი ქვეყანა კი უნდა მოემზადოს იმისთვის, რომ მომავალში ნატო-ს წევრი გახდეს. 
"რაც შეეხება საქართველოსთან მიმართებით ნატო-რუსეთის სხდომას, რუსეთთან ამ ფორმატში ძალიან იშვიათად ხდება შეხვედრები და არ მგონია, იქ საქართველოსთან დაკავშირებით რაიმე განსაკუთრებული თქმულიყო“, - აცხადებს კაკაჩია და დასძენს, რომ ამ ეტაპზე რთული სათქმელია რა იქნება 2021 წელს, რადგან მოვლენების განვითარება საერთაშორისო პოლიტიკური გარემოს ცვლილებებზეა დამოკიდებული. 

ასადი, შესაძლოა, პუტინთან ერთად ცხინვალში ჩავიდეს (რეზონანსი) 

ავტ.: ია აბულაშვილი 

ოკუპირებული სამხრეთ ოსეთის დე ფაქტო პრეზიდენტის პრესსამსახურის ცნობით,   ანატოლი ბიბილოვმა სირიის არაბთა რესპულიკის პრეზიდენტი ბაშარ ასადი ცხინვალში მიიწვია რუსეთის მიერ სამხრეთ ოსეთის ე.წ. დამოუკიდებლობის აღიარების 10 წლისთავზე, რომელიც 26 აგვისტოს გაიმართება. 

ასევე ცნობილი გახდა, რომ  ანატოლი ბიბილოვი 19 აპრილს იალტაში გამართულ საერთაშორისო ეკონომიკურ ფორუმზე უკვე შეხვდა სირიის ეკონომიკის მინისტრს და განიხილება ბიბილოვის სირიაში ვიზიტის საკითხიც.

ანატოლი ბიბილოვმა ე.წ. დამოუკიდებლობის 10 წლისთავზე ცხინვალში, ასევე, მიიწვია რუსეთის პრეზიდენტი ვლადიმირ პუტინი, რუსეთის პრემიერ-მინისტრი დმიტრი მედვედევი, რუსეთის თავდაცვის მინისტრი სერგეი შოიგუ და ბოსნიის ტერიტორიაზე არსებული დე ფაქტო რესპუბლიკა სერბსკას ლიდერი მილორად დოდიკი.

ექსპერტი მამუკა არეშიძე მიიჩნევს, რომ მთავარი არა ბაშარ ასადის ოკუპირებულ რეგიონში ვიზიტი, არამედ, მოსკოვის მომდევნო ნაბიჯია - „"თუ ბაშარ ასადს იმის დრო აქვს, რომ ცხინვალში ჩავიდეს, ჩავიდეს. ალბათ ეს საკითხი მოსკოვთან არის მოგვარებული. რა თქმა უნდა, ჩვენთვის არასასიამოვნო ფაქტი იქნება. ოპოზიციას კიდევ ერთხელ მიეცემა საშუალება, გააკრიტიკოს საქართველოს ხელისუფლება, მაგრამ, პრინციპში, ეს მთავარი არ არის. მთავარია, კიდევ რა გადაწყვეტილებას მიიღებენ მოსკოვში“, - აცხადებს არეშიძე. 

პოლიტოლოგ ნიკა ჩიტაძის აზრით კი, ბაშარ ასადი რამე მიზეზს გამონახავს და დე ფაქტო რესპუბლიკაში არ ჩავა, ხოლო  იმ შემთხვევაში, თუ ბაშარ ასადი მიიღებს ცხინვალის შეთავაზებას, ეს კიდევ ერთხელ ნათელს გახდის საერთაშორისო საზოგადოებისთვის, თუ ვინ დგას რუსეთის გვერდით საქართველოს ამ ორი ისტორიული რეგიონის აღიარების საქმეში.
აფხაზებმა ენგურზე მიმოსვლის წესი გაამარტივეს (რეზონანსი) 
ავტ.: ია აბულაშვილი

აფხაზეთის სეპარატისტულმა ხელისუფლებამ მოიწონა ცვლილებები, რომელიც უნდა შევიდეს ე.წ. დადგენილებაში "საქართველო-აფხაზეთის სახელმწიფო საზღვართან აფხაზეთის რესპუბლიკაში შესვლისთვის აუცილებელი დოკუმენტების ჩამონათვალის დამტკიცების შესახებ". ამ ცვლილების თანახმად, ენგურის გადაკვეთა შესაძლებელია არა მხოლოდ "აფხაზური პასპორტით", არამედ ე.წ. ბინადრობის მოწმობითაც.

დე ფაქტო მინისტრ გარი არშბას განცხადებით, 1 ივნისიდან მისი უწყება უზრუნველყოფს ნებართვების გაცემას, დე ფაქტო ფინანსთა სამინისტრო კი დააფინანსებს შესაბამისი ბლანკების დამზადებას.

აფხაზეთის უმაღლესი საბჭოს თავმჯდომარე გია გვაზავა მიიჩნევს, რომ სახალხო დიპლომატიის კუთხით ცვლილება ცუდი არ უნდა იყოს, თუმცა, ამ ეტაპზე რთული სათქმელია რა ნაღმებია ჩადებული გადაწყვეტილებაში. 

ექსპერტი ლევან კიკნაძე კი მიიჩნევს, რომ ეს არის შეზღუდვა და ამით სიტუაცია უფრო გართულდება.

"თავს აჩვენებენ, ნახეთ, რა ჰუმანურები ვართ, "საზღვრის" გადაკვეთის ნებას გაძლევთ ბინადრობის უფლებითო, ანუ ბინადრობას გაძლევთ, მაგრამ მოქალაქე არ ხართო. გამოდის, რომ ძირძველი ქართველი იქ სტუმარი ხდება და ყოველგვარ უფლებებს იქნება მოკლებული", - ამბობს ლევან კიკნაძე.

თბილისში ათეულობით ადგილია, რომელიც ნებისმიერ წუთს შეიძლება ჩამოიშალოს (რეზონანსი) 
ავტ.: მარი ჩიტაია

გამოცემის ცნობით, გეოლოგიურად საშიშ ზონებში ათეულობით ადგილი უკონტროლო მშენებლობის გამო კიდევ შეიძლება ჩამოინგრეს. მთაწმინდაზე, მამა დავითის ეკლესიის მიმდებარე ტერიტორიაზე, კლდის მასის ჩამოშლას სპეციალისტები ყალბი გეოლოგიური დასკვნების გაცემას უკავშირებენ. სტატიის თანახმად, თბილისში, პოტენციურად, ყველა ფერდობი ეროზიის, ქვათაცვენის, კლდეზვავის ან მეწყრის რისკის შემცველია. მიუხედავად ამისა, მშენებლობა გეოლოგიურად საშიშ ზონებში არ შეჩერებელა და ეს პროცესი დღესაც მიმდინარებს.

ორგანიზაციის - "მშენებლობა ახალი ტექნოლოგიებით" დირექტორ ანზორ საკანდელიძის განცხადებით, დედაქალაქში ათეულობით ადგილია, სადაც ჩამოშლის საფრთხე მუდმივად არსებობს. საკანდელიძე მერიას საკითხით დაინტერესებას სთხოვს. 

კრედიტორები 5-მაგი ჯარიმებით ხალხს სულს ხდიან - ფინანსთა მინისტრის ახალ ინიციატივას ყველა იმედიანად უყურებს (რეზონანსი) 

ავტ.: ნათია ლომიძე

ფინანსთა სამინისტრო საფინანსო სექტორისთვის ახალი რეგულაციის დაწესებას გეგმავს. წესები მთელ ფინანსურ სექტორზე გავრცელდება. ვადის გადაცილების შემთხვევაში ჯარიმის დაანგარიშებისას იგი დარჩენილი ძირითადი თანხის 1.5-მაგ ოდენობას არ უნდა აღემატებოდეს.

მინისტრის მიერ გასაჯაროებულ ახალ რეგულაციას ეთანხმება საბანკო სფეროს სპეციალისტი ირაკლი ბერძენაძე. როგორც ის აღნიშნავს, ჯარიმის ოდენობა მაქსიმალურად უნდა შემცირდეს, თუმცა საეჭვოა, რამდენად მოხერხდება რეგულაციის ბოლომდე შესრულება, რადგან ასეთი კანონები ფურცელზე იწერება და დაწერილი რჩება.

„ეროვნულმა ბანკმა უნდა უზრუნველყოს ეს რეგულაცია, რისთვისაც, ჩემი აზრით, რესურსი არ ეყოფა. მათ კომერციული ბანკების კონტროლი აშკარად უჭირთ, ლომბარდებსა და სხვა მიკროსაფინანსოებზე აღარც მაქვს საუბარი", - აღნიშნავს ბერძენაძე. 
საბანკო სისტემის მიერ მსესხებლისთვის დაკისრებული ჯარიმების ოდენობა კაბალურად მიაჩნია ეკონომიკის დოქტორ ირაკლი მაკალათიას. მიუხედავად ამისა, იგი არც ერთ რეგულაციას არ ემხრობა, რომელსაც სახელმწიფო საფინანსო სექტორს უწესებს, რადგან შედეგს ვერ გამოიღებს.

"არ ვამართლებ ისეთ რეგულაციას, რასაც სახელმწიფო უწესებს საფინანსო სექტორს, რადგან მათი ეს ქმედება ყოველთვის უკუშედეგს მოიტანს. საფინანსო სექტორი აუცილებლად მოიფიქრებს (თუ უკვე მოფიქრებული არ აქვს), როგორ შემოუაროს ამ რეგულაციას. იმასაც ვფიქრობ, რომ ადამიანები გაზრდიან სესხის მოცულობას და ისევ იმავე თანხას გამოიტანენ, რაც აქამდე გამოჰქონდათ. ამით იმის თქმა მინდა, რომ ჭარბვალიანობის პრობლემა არ მოგვარდება“, - ამბობს მაკალათია. 

იმპორტირებული დენი ძვირდება, სისტემა და ხალხი ჩიხში ექცევა - "გენერაციის შემცირება ნიშნავს, რომ სიღარიბისკენ კიდევ ერთ ნაბიჯს გადავდგამთ" (რეზონანსი) 

ავტ.: მარი ჩიტაია

გამოცემის ინფორმაციით, იმპორტირებული დენი ძვირდება, ხოლო ექსპორტი - იაფდება. სპეციალისტები მიზეზად წარმოების დაბალ ტემპს მიიჩნევენ, რაც დიდწილად ჰესების მიმართ მოსახლეობის პროტესტსაც უკავშირდება. როგორც ენერგეტიკოსები განმარტავენ, ელექტროენერგიის წარმოების მცირედი შემცირებით ქვეყანა დიდ ნაბიჯს გადადგამს სიღარიბისკენ და, პირველ რიგში, სწორედ ეს საკითხი უნდა მოგვარდეს. ამასობაში კი დენის იმპორტი და, შესაბამისად, ფასიც მატულობს, რაც ქვეყნის ენერგოსისტემას სერიოზულ დაბრკოლებას უქმნის.
მძღოლები მანქანებს სახლში ტოვებენ და ფეხით დადიან - საწვავის გაძვირებამ, პირველ რიგში, გადაადგილების არეალი შეზღუდა (რეზონანსი) 
ავტ.: თამუნა მუკბანიანი

გამოცემის ცნობით, ადგილობრივ ბაზარზე ნავთობპროდუქტების ფასმა აქამდე არნახულ მაღალ ნიშნულს მიაღწია. საწვავზე მოსალოდნელზე მეტად ფასის ზრდის შემდეგ, ავტომფლობელთა უმეტესობა, მანქანის სახლში დატოვებას ან გადაადგილების შეზღუდვას გეგმავს. არიან ისეთებიც ვინც ავტომობილს მაინც ვერ შეელევა და სხვა დანარჩენ ყველაფერზე ეკონომიის გაკეთებას აპირებს, რადგან, მათი თქმით, საზოგადოებრივი ტრანსპორტი იმდენად მოუწესრიგებელია, რომ მგზავრობა, ფაქტობრივად, შეუძლებელია.
ახალი თაობა 

კახა კუკავა: უნდა გადადგეს მინიმუმ იუსტიციის მინისტრი (ახალი თაობა) 

ავტ.: ნონა ცაბაძე 

ინტერვიუ კახა კუკავასთან 

კახა კუკავას განცხადებით, 31 მაისს მოხდა ლუსტრაცია, რომ საქართველოს ჰყავს ბევრად უფრო დამპალი მთავრობა, ვიდრე შევარდნაძის ან სააკაშვილის დროს იყო. „თავისუფალი საქართველოს“ ლიდერის მტკიცებით, „ასეთი დამპალი მართლმსაჯულება საქართველოში არასდროს ყოფილა“, რადგან არც ერთ მთავრობას არ უკადრებია არასრულწლოვანი ადამიანის მკვლელებისთვის ხელის დაფარება. 

კახა კუკავა ხაზს უსვამს, რომ დღევანდელი სასამართლო და პროკურატურა არის მურუსიძეების წახალისების შედეგი. – „სისტემა, სადაც მურუსიძე დააწინაურეს, ჩინჩალაძე დააწინაურეს, სადაც 26 მაისის ჯალათებს ირაკლი ღარიბაშვილმა ორდენები დაჰკიდა და ბიძინა ივანიშვილი მადლობას უხდიდა კოტე კუბლაშვილს, რატომ გვიკვირს, რომ ეს სისტემა ამ გადაწყვეტილებას გამოიტანდა?“, - აცხადებს კუკავა და დასძენს, რომ თუკი გვინდა ამ პროცესმა პოლიტიკური ელფერი არ შეიძინოს, არა მხოლოდ ირაკლი შოთაძის, არამედ, იუსტიციის მინისტრის, უზენაესი სასამართლოს თავმჯდომარისა და იუსტიციის საბჭოს სრული შემადგენლობის შეცვლაა აუცილებელი, მაგრამ თუ აღნიშნული პირები არ დატოვებენ თანამდებობას, ხვალიდან მთავრობის სრული შემადგენლობის შეცვლაზე დაიწყება საუბარი. 

ოპოზიციონერი პოლიტიკოსი დარწმუნებულია, რომ ხორავას საქმე ხელისუფლებას გადაიყოლებს და ამ პროცესით დასასრულის არა დასაწყისი, არამედ უკვე დასასრულია დაწყებული - „ეს დამთავრდება იმით, რომ ბიძინა ივანიშვილი ჩაჯდება გლდანის ციხეში! სხვა გამოსავალი ამ ადამიანმა თავის თავს არ დაუტოვა. ეს მთავრობა გამოდგა ყველაზე ამორალური. ბავშვების მკვლელების საქმე ჩააწყო!“, - აცხადებს კუკავა.  
მთავარი პროკურორი გადადგა - ვინ შეცვლის ირაკლი შოთაძეს - კახა კახიშვილი თუ ვანო ზარდიაშვილი? (ახალი თაობა) 

ავტ.: შორენა მარსაგიშვილი

სტატიის შესავალში ჟურნალისტი წერს, რომ ხელისუფლების წარმომადგენლები დღემდე ახსენებენ „ნაციონალურ მოძრაობას“ არაერთ დანაშაულს, თუმცა, ამიერიდან, „ნაციონალებსაც“ ბევრი ექნებათ „ქართული ოცნებისთვის“ წამოსაძახებელი. 

მასალის ავტორი წერს, რომ ხორავას ქუჩის საქმე, შესაძლოა, „ქართული ოცნებისთვის“ საბედისწერო აღმოჩნდეს, რადგან სასამართლოს მიერ გუშინ გამოტანილმა გადაწვეტილებამ „მამალი ქოცებიც“ კი აღაშფოთა. ჟურნალისტის ცნობით, ხელისუფლების მხარდამჭერებიც კი, რომლებიც აქამდე ზაზა სარალიძეს გვერდში დგომას იმ მოტივით არ აპირებდნენ, რომ მასთან „ნაციონალური მოძრაობის“ წევრები ასოცირდებოდნენ, გუშინდელი გადაწყვეტილების შემდეგ ღიად ითხოვდნენ ირაკლი შოთაძის გადადგომას და მის ნაცვლად მთავარ პროკურორად კახა კახიშვილის დანიშვნას. 

სტატიის თანახმად, ირაკლი შოთაძის გადადგომა საპარლამენტო უმრავლესობის წევრებმა დავით ჭიჭინაძემ, დიმიტრი ცქიტიშვილმა და ლევან კობერიძემაც მოითხოვეს და მიუხედავად იმისა, რომ მთავარ პროკურორს იუსტიციის მინისტრი სრულ მხარდაჭერას უცხადებდა, შოთაძემ დღის ბოლოს თანამდებობის დატოვების გადაწყვეტილება მიიღო.

„ახალი თაობა“ მკითხველს გუშინ განვითარებულ მოვლენებს დეტალურად აცნობს. სტატიაში მოყვანილია ხორავას საქმეზე გამოტანილი მოსამართლის გადაწყვეტილება, ირაკლი შოთაძის საგანგებო ბრიფინგი და  წინადადება, რომელიც ქვეყნის მთავარმა პროკურორმა ზაზა სარალიძეს ობიექტური და გამჭვირვალე გამოძიების ჩატარების მიზნით შესთავაზა. 

ჟურნალისტი აქვე წერს, რომ  დღის პირველ ნახევარში „ქართული ოცნება“ მხნედ გამოიყურებოდა და არც საგამოძიებო კომისიის შექმნას გეგმავდა, თუმცა, მოგვიანებით ინიციატივას მხარი 84-მა დეპუტატმა დაუჭირა, წინააღმდეგი კი არავინ წასულა. 
საგამოძიებო კომისიის შექმნასა და ობიექტურობაზე ისაუბრა ირაკლი კობახიძემაც. მან ხაზი გაუსვა, რომ 2012 წლიდან სამართლიანობის აღდგენა დაიწყო და გამოძიების მიმართ ეჭვის გაქარწყლება ხელისუფლების ინტერესებში შედის. პარლამენტის თავმჯდომარემ ასევე ყურადღება გაამახვილა იმ ფაქტზე, რომ საგამოძიებო კომისიის შექმნას „ნაციონალური მოძრაობა“ და „ევროპული საქართველო“ ითხოვდნენ, თუმცა, ახლა ისინი ამბობენ კომისიის შექმნას აზრი არ აქვსო, რაც პოლიტიკურ სპეკულაციაზე მიანიშნებს. ირაკლი კობახიძემ ასევე ხაზი გაუსვა, რომ ნიკა გვარამია საზოგადოებას რადიკალიზმისაკენ მოუწოდებს.

„ახალი თაობა“ ირაკლი შოთაძის გადადგომის შესახებ გაკეთებულ განცხადებას მკითხველს სრულად აცნობს. ჟურნალისტი წერს, რომ, როგორც ჩანს, „ქართულ ოცნებას“ მთავარ პროკურორებში არ უმართლებს, რადგან ეს მეორე კადრია, რომელმაც აღნიშნული თანამდებობა სკანდალით დატოვა.

 გამოცემის ინფორმაციით, მთავარი პროკურორის მოვალეობას ამ ეტაპზე მამუკა ვასაძე შეასრულებს. მედიაში გავრცელებული ინფორმაციით, „ქართულმა ოცნებამ“ მთავარი პროკურორის პოსტზე შესაძლოა, ვანო ზარდიაშვილი წარადგინოს. 

ირაკლი შოთაძის გადადგომის შემდეგ კიდევ ერთი განცხადება გაავრცელა იუსტიციის მინისტრმა. მან შოთაძის გადაწყვეტილება სამართლის უზენაესობის გზაზე სიარულისთვის ნეგატიურ ნაბიჯად შეაფასა და უწყებაში დარჩენილ პროკურორებს სიმშვიდის შენარჩუნებისკენ მოუწოდა. 

მთავარი პროკურორის გადადგომის შესახებ განცხადება გააკეთა ბიძინა ივანიშვილმაც. „ახალი თაობა“ პარტია „ქართული ოცნების“ თავმჯდომარის განცხადებასაც სრულად აქვეყნებს. ბიძინა ივანიშვილმა ხაზი გაუსვა, რომ ირაკლი შოთაძის გადაწყვეტილება ღირსეული ნაბიჯია და მთავარი პროკურორის გადადგომით ქვეყანაში ახალი სტანდარტი დამკვიდრდა. 

მთავარი პროკურორის გადადგომა საკმარისად არ მიაჩნია არც ოპოზიციას და არც ზაზა სარალიძეს. სარალიძე მიიჩნევს, რომ ირაკლი შოთაძემ და მირზა სუბელიანმა პასუხი კანონის წინაშე უნდა აგონ. 

მაკა ჩიჩუა ზაზა სარალიძეს გვერდით დაუდგა - ხალხმრავალი აქცია პროკურატურასთან (ახალი თაობა) 

ავტ.: ნათია ხურცილავა 

„ახალი თაობა“ მკითხველს გუშინ, 31 მაისს, პროკურატურასთან გამართული აქციის დეტალებს აცნობს. სტატიაში ნათქვამია, რომ შვილმკვდარ ზაზა სარალიძესთან ერთად პროკურატურასთან შეკრებილი საზოგადოება ირაკლი შოთაძის გადადგომას ითხოვდა. 
ზაზა სარალიძეს მხარდაჭერა მალხაზ მაჩალიკაშვილმაც გამოუცხადა. მან აღნიშნა, რომ სარწმუნო წყაროებიდან ყოველდღიურად მისდის ინფორმაცია მისი შვილის უდანაშაულობის შესახებ და მას შემდეგ რაც ზაზა სარალიძე სამართალს იპოვის, თვითონაც დაუბრუნდება თემირლან მაჩალიკაშვილის საქმეს - „მერე ჩემს ხალხს გამოვიყვან და ვაჩვენებ ამათ რა შემიძლია, ვინ არიან ჩემს ზურგს უკან“. 

აქციაზე მხარდასაჭერად იუსტიციის უმაღლესი საბჭოს წევრი ანა დოლიძე, პრეზიდენტის საპარლამენტო მდივანი ანა ნაცვლიშვილი და პოლიტიკოსები - გიორგი ვაშაძე, გიგი უგულავა, ზაალ უდუმაშვილი, ხათუნა სამნიძე, ლევან სამუშია, დავით უსუფაშვილი, სერგო რატიანი და სხვებიც მივიდნენ. გამოცემა მკითხველს მათ შეფასებებს აცნობს. 

პოლიტიკოსები „ქართული ოცნების“ პოლიტიკურ პასუხისმგებლობასა და პროკურატურის არაკეთილსინდისიერებასა და არაპროფესიონალიზმზე ამახვილებდნენ ყურადღებას. 

სტატიაში ასევე ნათქვამია, რომ ზაზა სარალიძის მხარდასაჭერად საქართველოს პირველი ლედი მაკა ჩიჩუაც მივიდა. მან თქვა, რომ მნიშვნელოვანია საქმესთან დაკავშირებით კითხვები აღარ არსებობდეს, რათა მომავალმა თაობამ მშვიდ გარემოში ცხოვრება შეძლოს. 

ნიკოლ პაშინიანის სამცხე-ჯავახეთში ჩასვლის შემდეგ ამ რეგიონს საქართველოზე ზეწოლისთვის ვეღარ გამოიყენებენ (ახალი თაობა) 

ავტ.: მარიამ მჭედლიშვილი 

სტატიაში ნათქვამია, რომ ნიკოლ პაშინიანი სომხეთის ხელისუფლების პირველ პირებს შორის პირველია, ვინც ბოლო 27 წლის განმავლობაში სამცხე-ჯავახეთს ეწვია. პაშინიანმა სამცხე-ჯავახეთში მცხოვრებ სომხებს უთხრა, რომ მათით ამაყობს. სომეხი ექსპერტების შეფასებით, აღნიშნული ნაბიჯი შეთანხმებული იყო ოფიციალურ თბილისთან. ერევანი და თბილისი დარწმუნებული არიან, რომ რეგიონში სიტუაციას გააკონტროლებენ. ანალიტიკოსები მიიჩნევენ, რომ სამცხე-ჯავახეთში პაშინიანის ვიზიტით გარდატეხა მოხდება და რეგიონის თემას რუსეთი საქართველოს წინააღმდეგ ვეღარ გამოიყენებს. 

ექსპერტები აცხადებენ, რომ სამცხე-ჯავახეთის რეგიონს მუდმივად იყენებდნენ ქვეყნები, რომლებსაც სომხეთისა და საქართველოს დაახლოება არ აწყობდათ, თუმცა ახლა ამ ორ მეზობელ ქვეყანას ბევრი საერთო ინტერესი აქვს და მათი ურთიერთობის გაფუჭება ვეღარ მოხერხდება. 

